Myfyrdod

Poeni

Wyt ti’n poeni am bethau? Wyt ti’n poeni am beth sy’n mynd ymlaen yn y byd?  Wyt, siŵr o fod.  Mae’n naturiol, achos mae llawer o broblemau yn y byd a dydyn ni ddim yn gwybod beth sy’n mynd i ddigwydd yn y dyfodol.

Ond dydy poeni ddim yn mynd i newid y presennol na’r dyfodol.  Mae Iesu’n dweud yn Mathew 6 adnod 27  “Fedrwch chi ddim hyd yn oed gwneud eich bywyd eiliad yn hirach trwy boeni.”  Wyt ti’n cytuno?  Edrych y tu hwnt i dy amgylchiadau a dysga ymddiried yn Iesu.  Dwyt ti ddim yn gwybod beth sy’n mynd i ddigwydd yn y dyfodol ona mae Duw’n gwybod. Ac yn fwy na hynny, fe sy’n rheoli’r dyfodol, ac gelli di ddibynnu arno fe i ofalu amdanat.

Dau ymadrodd a all dy helpu i boeni llai yw: ‘dwed diolch’ a ‘tro at Dduw mewn ffydd’.  Yn gynta, dysga ddweud diolch am beth sy gyda ti, ac am y ffordd mae e wedi dy fendithio.  Elli di edrych yn ôl a gwneud hyn? Hyd yn oed pan mae bywyd yn anodd dylen ni ddiolch i Dduw am beth mae’n ei wneud droson ni, achos dydyn ni ddim yn haeddu ei gariad e.  Mae Paul yn dweud yn Effesiaid 5 adnod 20 ‘Diolchwch i Dduw y Tad am bopeth bob amser, oherwydd y cwbl mae’r Arglwydd Iesu wedi ei wneud.’  Roedd Paul yn y carchar pan ddwedodd hyn, a doedd e ddim wedi cyflawni unrhyw drosedd!

Sut roedd e’n gallu gwneud hyn? Wel roedd e’n gwybod mai’r peth mwya pwysig a gwerthfawr yn y byd oedd ei berthynas e â Iesu Grist.  Roedd e wedi dod i weld bod Iesu wedi marw drosto fe’n bersonol, ac roedd e wedi troi ato fe mewn ffydd.

Wyt ti’n sylweddoli bod Iesu wedi marw drosot ti’n bersonol? Wyt ti wedi troi at Iesu mewn ffydd a dweud diolch wrtho am wneud hynny? Wyt ti’n gwybod bod Duw wedi maddau i ti am yr holl bethau sy wedi bod o le yn dy fywyd ers iti gael dy eni? Wyt ti’n gwybod bod sedd gadw gyda fe i ti yn y Nefoedd pan fyddi di’n gadael y byd yma?

Os wyt ti, rwyt ti’n gwybod y gelli di roi dy ddyfodol di a dyfodol y byd yn nwylo Duw ac y byddan nhw’n ddiogel.  Os nad wyt ti, tro at Dduw nawr a gofyn iddo roi ffydd i ti wneud hyn.  Mae’n fwy na pharod!

Efallai y bydd gweddïo rhywbeth fel hyn o help i ti:

Arglwydd, Dw i’n gwybod bod rhywbeth o’i le ar fy mywyd i ac ar y byd yma. Helpa fi i gredu y gelli di wneud pethau’n iawn. Datguddia dy hun i fi a rho ffydd i fi droi atat ti a chredu dy fod wedi marw drosto i. Amen.

